
Ekspoze premijera BPK Goražde Senada Čelja 

Premijer Bosansko-podrinjskog kantona Goražde Senad Čeljo prilikom imenovanja na ovu 

funkciju predstavio je ekspoze u kojem je izložio osnovne pravce rada i prioritete Vlade u 

narednom periodu. U obraćanju poslanicima i javnosti, premijer je istakao da je do juče 

obavljao poslove u okviru Ministarstva za socijalnu politiku, zdravstvo, raseljena lica i 

izbjeglice, te da nije imao ambiciju da preuzme ovu funkciju. Zbog kratkog vremena za 

pripremu i činjenice da do kraja mandata ostaje oko godinu dana, ekspoze je, kako je naveo, 

sažet i usmjeren na najvažnije zadatke koji su pred Vladom BPK Goražde. 

„Demografska obnova biće jedan od ključnih prioriteta ove, ali i svake odgovorne vlade. 

Nažalost, demografska slika Bosansko-podrinjskog kantona Goražde nije ohrabrujuća. Naš cilj 

je da stvorimo uslove koji će motivisati građane, a posebno mlade, da ovdje ostaju, žive i 

zasnivaju svoje porodice. 

Kada govorimo o boljem standardu života, mislimo prije svega na nova radna mjesta i bolji 

materijalni položaj radnika, penzionera, boračke populacije i korisnika socijalne zaštite. 

Međutim, standard života ne čine samo primanja. On podrazumijeva i kvalitetnije puteve, 

efikasniju zdravstvenu zaštitu, bolje obrazovanje, sigurnost, stambeno zbrinjavanje, 

pronatalitetne mjere, ali i bogatije sportske, turističke i kulturne sadržaje. Sve su to oblasti u 

kojima kantonalna vlast može i mora napraviti iskorake, i mi ćemo učiniti sve da napredak 

osjete svi građani. 

Do kraja ove godine, jedan od naših prvih zadataka biće kolektivno ugovaranje, kojim želimo 

poboljšati materijalni status zaposlenih u brojnim oblastima. Takođe, prioritet nam je usvajanje 

budžeta i finansijskih planova vanbudžetskih fondova, jer su oni osnovni preduslov za 

realizaciju svih planiranih mjera. 

Svjesni smo da u pojedinim javnim preduzećima, ustanovama i drugim subjektima čiji je 

osnivač BPK Goražde postoje nagomilani problemi, finansijske ali i organizacione prirode. 

Naš cilj je da organi upravljanja u narednom periodu izvrše detaljnu analizu stanja i predlože 

konkretne mjere za prevazilaženje tih problema. 

Takođe, postoji realna potreba da pristupimo izmjenama i dopunama Prostornog plana 

Kantona. Izradi ovog, možda najvažnijeg dokumenta, pristupićemo studiozno i sveobuhvatno, 

kako bi odgovorio potrebama privrede, transporta, turizma i drugih oblasti. Već postoje 

zahtjevi za proširenje postojećih industrijskih zona, formiranje novih, kao i poslovnih zona za 

obrtnike te mala i srednja preduzeća. 

Poseban naglasak stavićemo na unapređenje saradnje sa višim nivoima vlasti, prije svega sa 

Federacijom Bosne i Hercegovine, ali i sa drugim kantonima. Jednako važna biće i saradnja sa 

lokalnim zajednicama u okviru našeg kantona. Moramo ostaviti po strani političke i druge 

razlike, te zajednički raditi na rješavanju problema jer samo tako možemo poboljšati 

vodosnabdijevanje, izgraditi deponiju, unaprijediti putnu, sportsku, turističku i drugu 

infrastrukturu. 

Na kraju, želim naglasiti da je premijer samo prvi među jednakima u Vladi BPK Goražde. 

Svojim kolegama u Vladi čestitam na izboru i želim uspješan rad, uz poruku da ću im uvijek 

biti na raspolaganju i spreman da pomognem u svakom resoru. Takođe, koristim priliku da se 

zahvalim članovima prethodnog saziva Vlade na korektnom odnosu i saradnji“-u svom 

obraćanju kazao je premijer Senad Čeljo. 

 


